
– Cənab nazir, Azərbaycanda həyata 
keçirilən iqtisadi islahatlar kontekstində 
qeyri-neft sənayesinin inkişafı barədə 
fikirlərinizi bilmək istərdik.

– Ümummilli lider Heydər Əliyevin 
qüdrətli dövlətin qurulmasına 
hədəflənmiş, uzaqgörən inkişaf strate-
giyası yeni dövrdə Azərbaycan Res-
publikasının Prezidenti İlham Əliyev 
tərəfindən böyük uğurla davam etdirilir, 
ölkəmizin siyasi-iqtisadi imkanları daha 
da genişlənir, beynəlxalq aləmdə nüfuzu 
artır.

Azərbaycanın əldə etdiyi uğurlu 
nəticələr, inkişaf göstəricilərinin davam-
lı olaraq yüksəlməsi həyata keçirilən 
siyasətin, aparılan islahatların real 
həyatda təsdiqini əks etdirir, sosial-
iqtisadi nailiyyətlərin davamlılığı və 
dayanıqlı inkişaf üçün etibarlı zəmin 
yaradır. Təsadüfi deyildir ki, dünya qlobal 
maliyyə və iqtisadi böhranı şəraitində 
inkişaf etmiş bir çox dövlətlər ciddi 
çətinliklərlə üzləşdikləri halda, Prezident 
İlham Əliyevin çevik, praqmatik siyasəti 
sayəsində Azərbaycan xarici iqtisadi 
təsirləri neytrallaşdırıb, nəzərdə tutulan 
bütün sosial-iqtisadi proqramlar tam 
icra edilib, iqtisadiyyatımız artıb. Bütün 
bunlara nail olunmasında isə, iqtisadiy-
yatın şaxələndirilməsi, neftdən asılılı-
ğın minimuma endirilməsi, sahibkarlıq 
fəaliyyətinin genişləndirilməsi tədbirləri 
xüsusi önəm kəsb edir.

Bu baxımdan dövlətimizin başçısının 
sənayeləşmə siyasətinə uyğun olaraq, 
mövcud təbii və iqtisadi resursların 
istehsala cəlb edilməsi, yeni sənaye 
sahələrinin yaradılması, ən müasir tex-
nologiyalar təmin edilməsi istiqamətində 
sistemli tədbirlər həyata keçirilir.

Belə ki, iqtisadi tərəqqidə “Bizim 
uğurlu inkişafımız qeyri-neft sənayesinin 
hesabına təmin edilməlidir” prinsipini 
strateji kurs kimi müəyyən edən Prezi-
dent İlham Əliyev müvafiq sərəncamları 
ilə bu sahəyə xüsusi diqqətin göstəricisi 
kimi, 2014-cü ili ölkəmizdə “Sənaye 
ili” elan edib, həmin ilin dekabrında 
“Azərbaycan Respublikasında sənayenin 
inkişafına dair 2015-2020-ci illər üçün 
Dövlət Proqramı”nı təsdiqləyib. Proq-
ram sənayenin modernləşdirilməsi və 
strukturunun təkmilləşdirilməsi, qeyri-
neft sənayesinin ixrac potensialının 
artırılması, enerjidən səmərəli istifadə 
edən, yüksək əlavə dəyər yaradan 
rəqabətqabiliyyətli sənaye istehsalının 
genişləndirilməsi, yeni istehsal sahələri 
üçün ixtisaslı kadrların hazırlanması və 
s. kimi istiqamətləri özündə ehtiva edir.

Dövlət proqramı üzrə tədbirlərin 
həyata keçirilməsi, bütünlükdə uğur-
lu sənayeləşmə siyasəti səmərəli 
nəticələrini verir. Məsələn, qeyri-neft 
sənaye istehsalı 2015-ci ildə 8,4 faiz, 
2016-cı ildə 4,8 faiz, 2017-ci ildə 3,7 
faiz, 2018-ci ildə isə 9,1 faiz artıb.

Hazırkı dövrdə sənayenin yeni 
modellərin tətbiqi ilə inkişaf etdirilməsi 
xüsusi əhəmiyyət kəsb edir. Qlobal 
çağırışlarla uzlaşan sənaye parkları və 
məhəllələri, aqroparklar kimi mütərəqqi 
mexanizmlər innovativ müəssisələrin ya-
radılmasına, ixracyönümlü məhsulların 
istehsalının genişləndirilməsinə, neft-qaz 

amilindən asılılığın daha da azaldılması-
na yeni imkanlar açır.

Bu baxımdan müasir texnologiyalara 
əsaslanan rəqabətqabiliyyətli sənayenin 
inkişafının təmin edilməsi, bu sahəyə 
sahibkar marağının artırılması və daha 
çox investisiyanın cəlb edılməsi, istehsal 

sahəsində məşğulluğun yüksəldilməsi 
vacib amillərdir.

Yeri gəlmişkən, Azərbaycanda 
əlverişli biznes və investisiya mühiti 
iqtisadiyyatın digər sahələri ilə yana-
şı, sənayedə də sahibkarlıqla məşğul 
olmaq istəyənlər üçün münbit şərait 
yaradır. Ölkəmizdə işgüzar sferanın 
əlverişliliyi, aparılan islahatların real 
nəticələri nüfuzlu beynəlxalq təşkilatlar 
və reytinq agentlikləri tərəfindən yüksək 
qiymətləndirilir. Təsadüfi deyildir ki, Dün-
ya Bankının “Doing Business 2019” he-
sabatında Azərbaycan öz mövqeyini 32 
pillə yaxşılaşdıraraq 190 ölkə arasında 
25-ci yerdə qərarlaşıb, dünyanın 10 ən 
islahatçı ölkəsi siyahısına daxil edilib və 
ən çox islahat aparan ölkə elan olunub. 
Hesabatda ölkəmiz 10 göstəricidən 8-i 
üzrə irəliləyib.  Misal üçün, “Biznesə baş-
lama” göstəricisi üzrə 9 pillə irəliləyərək 
9-cu pilləyə, “Kiçik investorların maraq-
larının qorunması” göstəricisi üzrə 8 pillə 
irəliləyərək 2-ci pilləyə yüksəlib.

– Qeyri-neft sənayesinin hansı 
sahələri üzrə daha çox artım müşahidə 
edilir?

– Azərbaycanda həyata keçirilən 
səmərəli və dəqiq hədəflərə hesab-
lanmış sosial-iqtisadi siyasətin real 
nəticələri konkret rəqəmlərdə də ifadə 
olunur. Bu ilin birinci rübündə ölkə iq-

tisadiyyatına 2,8 milyard dollar inves-
tisiya yatırılıb ki, bunun da 2 milyard 
dollarını qeyri-neft sektoruna qoyulmuş 
sərmayə təşkil edir. Həmin müddətdə 
ümumi daxili məhsul 3 faiz artıb. Bu, 
son bir neçə il ərzində ən yüksək 
göstərici hesab olunur. Dövlətimizin 
başçısının rəhbərliyi ilə həyata keçirilən 
islahatlar ümumi daxili məhsulun 
artımının daha çox sənaye istehsalının 
hesabına formalaşmasını şərtləndirir. 
Ümumi daxili məhsulda sənayenin payı-
nın ildən-ilə nəzərəçarpacaq dərəcədə 
artması bunu aydın şəkildə göstərir: 
ümumi daxili məhsulda sənayenin payı 
2015-ci ildə 32,9 faiz, 2016-cı ildə 37,1 
faiz, 2017-ci ildə 40,1 faiz, 2018-ci ildə 
44,2 faiz, 2019-cu ilin birinci rübündə 

isə 46 faiz olub.
Ötən il ərzində 

Azərbaycanda sənaye istehsalı 
1,5 faiz artıb. İnkişaf meyili 
2019-cu ildə də davam edir. 
Bu ilin ilk rübündə qeyri-neft 
sektorunda 1,7 faiz, sənaye 
istehsalında 4,4 faiz, qeyri-neft 
sənayesində isə 15,6 faizlik 
artıma nail olunub.

Cari ilin yanvar-mart ayla-
rında qeyri-neft sənayesində 
daha çox artım avtomobil, qoş-
qu və yarımqoşquların istehsalı 
(85,6 faiz), içki istehsalı (78,8 
faiz), toxuculuq sənayesi (61,4 
faiz), mebellərin istehsalı (58,7 
faiz), rezin və plastik kütlə 

məmulatlarının istehsalı (59,3 faiz), ka-
ğız və karton istehsalı (34,6 faiz), kimya 
sənayesi (32,6 faiz), qida məhsullarının 
istehsalı (26,8 faiz), maşın və avadanlıq-
ların istehsalı (13,2 faiz), tikinti material-
larının istehsalı (8,5 faiz) və s. sahələrdə 
müşahidə olunub. Sənayeləşmə 
siyasətinin uğurla həyata keçirilməsi, 
yeni sənaye müəssisələrinin yaradılması 
əhalinin məşğulluğunun artırılmasına, 
həyat səviyyəsinin yüksəlməsinə mühüm 
töhfə verir. Qeyd edim ki, 2019-cu ilin 
yanvar-mart aylarında ölkənin sənaye 
sahələrində çalışan işçilərin sayı 204 
min nəfərdən çox, orta aylıq əməkhaqqı 
isə 1037 manat təşkil edib.

– Qabaqcıl texnologiyalara əsaslanan 
rəqabətqabiliyyətli və innovativ sənaye 
sahələrinin yaradılmasında, qeyri-neft 
sənayesinin mütərəqqi üsullarla inki-
şafında dövlətin dəstək modelləri olan 
sənaye parkları və məhəllələrinin rolunu 
necə xarakterizə edərdiniz? 

– Dövlətimizin başçısının 
sənayeləşmə siyasətinə uyğun olaraq, 
ölkədə yeni sənaye müəssisələri açılır, 
mövcud müəssisələrin istehsal gücü artı-
rılır, hazırda bir sıra sənaye obyektlərinin 
tikintisi davam etdirilir. Bir daha qeyd 
edim ki, sənayenin inkişafında yeni me-
xanizm kimi sənaye parklarının yaradıl-

masının böyük əhəmiyyəti vardır. Artıq 
Azərbaycanda 5 sənaye parkı fəaliyyət 
göstərir. Bunlar Sumqayıt Kimya, Bala-
xanı, Mingəçevir, Qaradağ və Pirallahı 
sənaye parklarıdır.

İndiyədək sənaye parklarında 40-
dan çox rezident qeydiyyata alınıb. 
Bu rezidentlərin 23-ü artıq istehsal 
fəaliyyətinə başlayıb. Bu il daha 8 rezi-
dent istehsala başlayacaq.

Sənaye parklarında rezidentlər üçün 
vergi və gömrük sahəsində stimullaşdı-
rıcı tədbirlər tətbiq edilir. Belə ki, sənaye 
parklarının rezidentləri qeydiyyata 
alındıqları tarixdən 7 il müddətinə əmlak, 
torpaq, gəlir və ya mənfəət vergilərindən, 
istehsal məqsədilə idxal etdikləri texnika-
nın, texnoloji avadanlıqların və qurğu-

ların idxalı zamanı ƏDV-dən və gömrük 
rüsumlarından azad olunurlar. Hazırda 
bu güzəştlərin səmərəliliyinin daha da 
artırılması istiqamətində təkliflər hazır-
lanır.

Bundan başqa, sənaye parklarında 
dövlət vəsaitləri hesabına müasir infrast-
ruktur yaradılır, sahibkarların vəsaitlərini 
investisiya qoyuluşuna yönəltmələri 
təmin edilir.

İndiyədək sənaye parklarına 3,3 
milyard dollar həcmində investisiya 
qoyulub. Təkcə, 2018-ci ildə rezidentlər 
tərəfindən 451 milyon dollar sərmayə 
yatırılıb. Sənaye parklarında 9 minə 
yaxın daimi iş yeri yaradılıb. Növbəti 
mərhələdə 400 milyon dollaradək 
sərmayə qoyuluşu, 1600-dən artıq iş 
yerinin açılması nəzərdə tutulur.

Qeyd edim ki, indiyədək sənaye 
parklarında 1,36 milyard manat 
dəyərində məhsul istehsal edilib ki, 
bunun 250 milyon manatlıq hissəsi ixrac 
olunub.

Bununla yanaşı, Azərbaycan 
Respublikası Prezidentinin “Sənaye 
məhəllələrinin yaradılması və 
fəaliyyətinin təşkili haqqında” 2014-cü 
il 8 oktyabr tarixli Fərmanı ilə müəyyən 
edilmiş vəzifələrin icrası olaraq ölkədə 
sənaye məhəllələrinin yaradılma-
sı davamlı prosesə çevrilib. Sənaye 
məhəllələri istehsal prosesinin təşkilində 
infrastruktur xərclərinin azaldılması, 
kooperasiya əlaqələrinin gücləndirilməsi, 
kiçik və orta sahibkarlığın inkişafı üçün 
əlverişli iqtisadi modeldir.

Sənaye məhəllələrinin fəaliyyətinin 
təşkili və tənzimlənməsi dövlətimizin 
başçısı tərəfindən “Azərbaycan İnves-
tisiya Şirkəti” ASC-yə tapşırılıb. Artıq 
dövlət tərəfindən sahibkarlar üçün 
bütün zəruri infrastruktur yaradılmış 
Neftçala və Masallı sənaye məhəllələri 
fəaliyyət göstərir, Hacıqabul Sənaye 
Məhəlləsində işlər yekunlaşıb və sahib-
karlar istehsalın qurulmasına başlayıblar, 
Sabirabad Sənaye Məhəlləsində isə son 
tamamlama işləri aparılır. Fəaliyyətdə 
olan sənaye məhəllələrində indiyədək 33 
milyon manatlıq məhsul istehsal edilib. 

Qeyd edilən sənaye məhəllələrində 
qeydiyyatdan keçmiş iştirakçıların sayı 
36 olmaqla ümumilikdə, 140 milyon 
manata yaxın investisiya yatırılması, 2 
minədək iş yerinin yaradılması nəzərdə 
tutulur. Bu müəssisələrin 21-i artıq isteh-
sal fəaliyyətinə başlayıb. Bu il daha 15 
müəssisə fəaliyyətə başlayacaq.

Dövlətimizin başçısının tapşırığına 
uyğun olaraq, ölkənin digər regionların-
da da sənaye parkları və məhəllələrinin 
yaradılması işləri davam etdirilir.

– Azərbaycanda yeni sənaye 
sahələrinin yaradılması müasir dövrün 
çağırışlarına uyğun inkişaf baxımından 
nələr vəd edir?

– Vurğulayım ki, Azərbaycan 
sənayesi həm texnoloji, həm də inno-
vativ baxımdan inkişaf edir. Hazırda 
ölkəmiz dünya kosmik klubunun üzvüdür 
və kosmik sənayedə öz mövqelərini 
möhkəmləndirir. Artıq Azərbaycanın 
orbitə 3 peyki çıxarılıb və peyklərin 
fəaliyyəti nəticəsində ölkəmizə valyuta 
gəlir. 

Yeni sənaye sahələrindən olan hərbi 
sənayemiz ildən-ilə güclənir. Müdafiə 
sənayemiz Silahlı Qüvvələrimizi si-
lah-sursat, texnika və s. vasitələrlə 
təmin etməklə yanaşı, xarici ölkələrə 
də məhsul ixrac edir. Bu məhsullar 
beynəlxalq sərgilərdə nümayiş olunur və 
böyük maraqla qarşılanır.

Başqa bir sahə kimi, avtomobil is-
tehsalını göstərmək olar. Azərbaycanda 
minik və yük avtomobillərinin istehsalı 
ildən-ilə artır. Təkcə Neftçala Sənaye 
Məhəlləsində 2018-ci ilin martından 
fəaliyyət göstərən “Xəzər” avtomobil 
zavodunda 1600-dən çox minik avtomo-
bili istehsal olunub və böyük əksəriyyəti 
artıq satılıb. Müəssisə daha 400-ə yaxın 
avtomobil üçün sifariş qəbul edib.

Sənayenin inkişafı alt sahələrin, 
eləcə də kiçik və orta biznesin im-
kanlarını daha da genişləndirir. Buna 
misal olaraq, Azərbaycanda kimya 
sənayesinin inkişafı məqsədilə ötən il 
Sumqayıt Kimya Sənaye Parkında istis-
mara verilən “SOCAR Polymer” MMC-
ni qeyd etmək olar. Belə ki, “SOCAR 
Polymer” layihəsi çərçivəsində tikilən 
zavodlarda müxtəlif növ polipropilen 
və yüksəksıxlıqlı polietilen məhsulları 
istehsal olunur. Bu məhsullar xarici 
ölkələrə ixrac edilməklə yanaşı, həm də 
bir çox kiçik və orta müəssisələr üçün 
xammaldır. 

– Azərbaycanda ixracyönümlü is-
tehsal sahələrinin inkişafı və qeyri-neft 
ixracının artırılması sahəsində görülmüş 
işlər barədə məlumat verərdiniz.

– Qeyd etdiyim kimi, ölkədə qeyri-
neft sektorunun şaxələndirilməsi, qeyri-
neft sənayesinin inkişafı, Azərbaycan 
məhsullarının ixrac coğrafiyasının 

genişləndirilməsi məqsədilə intensiv 
tədbirlər həyata keçirilir, xarici ölkələrə 
ardıcıl olaraq ixrac missiyaları təşkil 
edilir, nüfuzlu beynəlxalq sərgilərdə 
Azərbaycan şirkətlərinin iştirakı təmin 
olunur. Qeyri-neft ixracının stimullaş-
dırılması, “Made in Azerbaijan” brendi-
nin təşviqi məqsədilə indiyədək xarici 
ölkələrə 29 ixrac missiyası, o cümlədən 
bu ilin əvvəlindən 4 xarici ölkəyə (Çin, 
Polşa, Latviya, Qətər) 5 ixrac missiyası 
həyata keçirilib. Azərbaycan məhsulları 
indiyədək 24  beynəlxalq sərgidə nü-
mayiş olunub. Bu tədbirlər çərçivəsində 
Azərbaycan məhsullarının ixracına dair 
razılaşmalar və sifarişlər əldə edilir, 
müqavilələr imzalanır.

Bundan başqa, “Made in Azerbai-
jan” brendinin xarici bazarlarda təşviqi 
məqsədilə həyata keçirilən səmərəli 
tədbirlərdən biri də xarici ölkələrdə 
Azərbaycan ticarət və şərab evlərinin 
yaradılmasıdır. Dövlətimizin başçısının 
tapşırığına uyğun olaraq, 2017-ci ildə 
Belarusda, 2018-ci ildə Ukrayna, Latvi-
ya, Polşa və Çində, bu ilin yanvar ayında 
isə Birləşmiş Ərəb Əmirliklərinin Dubay 
şəhərində Azərbaycan ticarət evləri 
açılıb. Bu ticarət evlərinin hər birində 
müxtəlif növ Azərbaycan məhsullarının 
daimi sərgisi fəaliyyət göstərir. Çi-
nin Urumçi və Şanxay şəhərlərində 
Azərbaycan şərab evləri uğurla fəaliyyət 
göstərir.

Eyni zamanda, Rusiya Federasiyası, 
Çin Xalq Respublikası, Birləşmiş Ərəb 
Əmirlikləri və Mərkəzi Avropa ölkələri 
üzrə Azərbaycanın ticarət nümayəndələri 
fəaliyyət göstərir ki, bu da ölkəmizin 
qeyri-neft ixracının genişləndirilməsi, 
"Made in Azerbaijan" brendinin, əlverişli 
biznes və investisiya mühitinin təşviqi, 
investisiyaların cəlb olunması baxımın-
dan yeni institusional yanaşmadır.

Kənd təsərrüfatı və emalı 
məhsullarına ixracla bağlı geri ödəmə 
mexanizminin tətbiq olunması da ölkədə 
istehsal olunan qeyri-neft məhsullarının 
ixracının stimullaşdırılmasında mühüm 
rol oynayır. Qeyd edim ki, indiyədək 
13 milyon manata yaxın ixrac təşviqi 
ödənilib.

Həyata keçirilən tədbirlər nəticəsində 
ölkəmizin xarici ticarət tərəfdaşlarının 
sayı və qeyri-neft ixracı davam-
lı olaraq artır. Belə ki, 2003-2018-ci 
illərdə Azərbaycanın xarici ticarət 
tərəfdaşlarının sayı 1,4 dəfə, ixrac 7,5 
dəfə, o cümlədən qeyri-neft ixracı 4,5 
dəfə, ixrac məhsullarının çeşidi 2,5 dəfə 
artıb. 

Ümumiyyətlə, Azərbaycan iqtisa-
diyyatı dünyanın ən yeni texnologiya-
larının, müsbət təcrübələrinin səmərəli 
tətbiqinə qadirdir və bu proses uğurla 
davam etdirilir. Prezident İlham Əliyev 
Nazirlər Kabinetinin 2019-cu ilin birinci 
rübünün yekunlarına və qarşıda duran 
vəzifələrə həsr olunan iclasında bu mü-
hüm məsələyə xüsusi diqqət yetirdiyini 
bəyan etdi: “Biz dünyanın ən mütərəqqi 
təcrübəsini Azərbaycana gətirməliyik, 
tətbiq etməliyik və nəticə etibarilə daha 
da uğurlu inkişaf modeli ortaya qoyma-
lıyıq”.

Sənayedə texnoloji yeniliklərin, 
yeni model və yanaşmaların tətbiqi, 
müasir çağırışlara cavab verən digər 
innovativ tədbirlər isə iqtisadiyyatın 
bu mühüm sahəsinin inklüziv inkişa-
fında mühüm amillər olmaqla, ölkənin 
iqtisadi imkanlarının artmasına, daha 
da qüdrətlənməsinə, nəticə etibarilə 
əhalinin sosial rifahına, dövlət siyasətinin 
mərkəzində dayanan Azərbaycan 
vətəndaşına xidmət edir. 

Şahin MUSTAFAYEV: 
Prezident İlham Əliyev qeyri-neft sənayesinin 
inkişafını strateji kurs kimi müəyyən edib

Dağlıq Qarabağ bölgəsinin Azərbaycanlı 
İcmasında ATƏT-in Minsk Qrupunun 

həmsədrləri ilə görüş olub 

�� Mayın 30-da “Azərbaycan 
Respublikasının Dağlıq Qarabağ bölgəsinin 
Azərbaycanlı İcmasının İdarə Heyətinin üzvləri 
ilə ATƏT-in Minsk Qrupunun həmsədrləri Stefan 
Viskonti (Fransa), İqor Popov (Rusiya), Endrü 
Şofer (ABŞ) və ATƏT-in fəaliyyətdə olan sədrinin 
şəxsi nümayəndəsi Anji Kaspşik arasında 
icmanın binasında görüş keçirilib. 

İcmadan verilən məlumata 
görə, görüşdə icma üzvləri 
bildiriblər ki, Azərbaycan Res-
publikasının Dağlıq Qarabağ 
bölgəsinin azərbaycanlı və 
erməni icmalarının ləyaqətli 
şəkildə mövcudluğu və sülh 
şəraitində birgə yaşayışının 
təmin edilməsi Azərbaycanın 
beynəlxalq səviyyədə 
tanınmış sərhədlərinin 
bərpası, işğalçı Ermənistan 

qüvvələrinin oradan çıxarılma-
sı və torpaqlarından qovulmuş 
azərbaycanlıların geri dönüşü 
ilə mümkündür. 

Qeyd olunan şərtlər 
daxilində bölgədə dayanıqlı 
və ədalətli sülhün bərqərar ola 
biləcəyi icma üzvləri tərəfindən 
bəyan edilib. 

İcma üzvləri həmsədrlərin 
regiona səfər etdikləri bir 
dövrdə qoşunların təmas 

xəttində Ermənistanın hərbi 
birləşmələri tərəfindən açılan 
atəş nəticəsində hərbi qulluq-
çumuzun öldürülməsindən cid-
di narahatlıqlarını ifadə ediblər. 
Bildirilib ki, bu Ermənistanın 
münaqişənin danışıqlar yolu ilə 
həllində maraqlı olmadığını və 
hər vəchlə danışıqları pozma-
ğa çalışdığını göstərir. 

Dağlıq Qarabağ bölgəsinin 
azərbaycanlı icması işğal 
altında olan ərazilərimizdə 
tarixi və mədəni irsimizin məhv 
edilməsi və dəyişdirilməsinə 
yönələn hərəkətlərin dərin 
narahatlığa səbəb oldu-
ğunu bildirməklə, bunun 
qəbuledilməz olduğunu vurğu-
layıb.

AZƏRTAC

Məktəblinin vəfatı ilə əlaqədar 
intensiv istintaq tədbirləri  

davam etdirilir
�� Azərbaycan Respublikasının Baş Prokurorluğu intihar 

edən məktəbli Elina Hacıyevanın işi ilə bağlı məlumat yayıb. 

Baş Prokurorluğun mətbuat 
xidmətindən bildiriblər ki, Bakı 
şəhəri Səbail rayonu 162 nömrəli 
tam orta məktəbin 8-ci sinif şa-
girdi, 2004-cü il təvəllüdlü Elina 
Hacıyevanın təhsil aldığı məktəbin 
üçüncü mərtəbəsindən özünü 
ataraq intihar etməsi faktı ilə bağlı 
Cinayət Məcəlləsinin 125-ci (özünü 
öldürmə həddinə çatdırma) maddəsi 
ilə Bakı Şəhər Prokurorluğunda 
başlanmış cinayət işi üzrə məktəbin 
direktoru Sevinc Abbasova Cinayət 
Məcəlləsinin 143-cü (təhlükədə 
qoyma) və 314.2-ci (səhlənkarlıq, 
ehtiyatsızlıqdan zərərçəkmiş şəxsin 
ölümünə səbəb olduqda) maddələri 
ilə təqsirləndirilən şəxs qismində 
cəlb olunmuş və məhkəmənin qərarı 
ilə barəsində ev dustaqlığı qətimkan 
tədbiri seçilib.

İstintaq qrupu tərəfindən cinayət 
işi üzrə bütün halların hərtərəfli, tam 
və obyektiv araşdırılmasını təmin 
etmək məqsədilə Bakı Şəhəri üzrə 
Təhsil İdarəsinin mütəxəssisləri cəlb 
edilməklə intensiv istintaq tədbirləri 
həyata keçirilir. Belə ki, iş üzrə 
çoxsaylı şahidlər, o cümlədən Elina 
Hacıyevanın təhsil aldığı məktəbin 
vəzifəli şəxsləri, müəllimləri və sinif 
yoldaşları dindirilib, videomüşahidə 
kameralarına, mobil telefonlara, 

sənədlərə baxış keçirilib, mobil 
telefonlarla aparılan danışıqlara, 
yazışmalara dair məlumatlar əldə 
edilməklə təhlil olunub.

Cinayət işi üzrə yüksək ixtisas-
lı, böyük elmi və iş təcrübəsi olan 
peşəkar ekspertlər cəlb edilməklə 
komisyon məhkəmə-tibbi, məhkəmə-
xətşünaslıq, məhkəmə kompü-
ter-texniki, məhkəmə-psixoloji, 
məhkəmə-fonoskopik ekspertizaları 
təyin edilib, müvafiq sorğular verilib.

E.Hacıyevaya tibbi yardım 
göstərilməsi məqsədilə təcili tibbi 
yardım xidmətinə vaxtında müraciət 
olunması, hadisə yerində və 
xəstəxanada lazımi tibbi yardımın 
göstərilməsi, müalicəsinin diaqnoza 
uyğun aparılması, xəstəxanaya gec 
çatdırılmasının ölümü ilə səbəbli 
əlaqəsinin olması və sair əhəmiyyət 
kəsb edən halların aydınlaşdırılma-
sı istiqamətində zəruri prosessual 
tədbirlər həyata keçirilir.

Hazırda cinayət işi üzrə bütün 
xüsusatlar tam və hərtərəfli araşdırıl-
maqla toplanmış mötəbər sübutlara 
əsasən təqsiri müəyyən olunacaq 
bütün şəxslərin əməllərinə hüquqi 
qiymət verilməsi təmin ediləcək. 

AZƏRTAC

Heydər Əliyev Fondu Füzulidə 
iftar süfrəsi təşkil edib

�� Heydər Əliyev Fondu tərəfindən İslamın ən şəfqətli və 
müqəddəs ayı hesab edilən Ramazan ayı münasibətilə Füzuli 
rayonunun Horadiz şəhərində iftar süfrələri açılıb. 

Şəhid ailələri, Qarabağ əlilləri, 
oruc tutanlar, imkansız ailələr 
və dindarların iştirak etdiyi iftar 
mərasimində Ramazan ayının 
fəzilətlərindən danışılıb, Qurani-
Kərimdən ayələr oxunub, dualar 
edilib, şəhidlərin ruhu yad olunub. 

Çıxış edənlər Prezident İlham 
Əliyevin rəhbərliyi və Birinci xanım 
Mehriban Əliyevanın dəstəyi ilə 
ölkəmizdə həyata keçirilən işlərdən, 
milli-mənəvi dəyərlərə göstərilən 

diqqət və qayğıdan danışıb, saf-
lıq və mərhəmətin rəmzi olan bu 
ayda xalqımıza əmin-amanlıq, 
ruzi-bərəkət arzulayıblar. Bildirilib 
ki, Heydər Əliyev Fondu tərəfindən 
təşkil olunan iftar süfrələri 
ölkəmizdə hökm sürən milli-mənəvi 
həmrəyliyi, ənənəvi tolerantlığı 
və xalqımızın sıx birliyini nümayiş 
etdirir. 

AZƏRTAC

�� Ölkəmizdə həyata keçirilən əsaslı islahatlar nəticəsində 
inkişafın Azərbaycan modeli iqtisadiyyatın şaxələndirilməsi, 
neftdən asılılığın minimuma endirilməsi, sahibkarlıq fəaliyyətinin 
genişləndirilməsi, yeni sənaye sahələrinin yaradılması, qeyri-neft 
sənayesinin ixrac potensialının artırılması sayəsində daha da 
zənginləşdirilib. Azərbaycanın iqtisadiyyat naziri Şahin Mustafayev 
AZƏRTAC-a məxsusi müsahibəsində ölkəmizdə sənaye sahəsinin 
inkişafı ilə bağlı görülən işlərdən söhbət açıb.   

31 may 2019-cu il, cümə4


